Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Gwirionedd – Effesiaid 6: 14 (1af o 8)
Safwch gyda gwirionedd wedi ei rwymo fel belt am eich canol. 
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu luniau o felt sy’n dal tŵls (belt adeiladwr)/ belt Batman/ milwr Rhufeinig. Os dych chi am argraffu’r lluniau isod copïwch nhw i dudalen lân, a’u gwneud nhw’n fwy er mwyn i’r plant allu eu gweld.
.....

Pam mae rhai pobl yn gwisgo belt ar eu trowsus? (I gadw’r trowsus yn ei le! I wneud iddo ffitio).
[image: image1.png]beibl.net



[image: image2.jpg]


[image: image3.jpg]



Pam fod gan adeiladwyr felt fel hyn? (Tŵls wrth law, cadw popeth yn ddiogel, llai o siawns i golli dim).

Pwy sydd biau’r belt yma? (Batman)

Pam fod Batman angen belt i gario’r holl bethau gwahanol yma? (Yn barod i frwydro yn erbyn y gelyn – popeth wrth law).

Edrychwch ar y llun o’r milwr Rhufeinig. Mae o’n gwisgo arfwisg (armour) i’w helpu fo i gadw’n ddiogel yn y frwydr. Mae ganddo felt am ei ganol. Un o jobsys y belt oedd  cadw’r arfwisg yn ddiogel yn ei lle. Hefyd, medrai’r milwr roi ei glogyn yn y belt pan oedd o eisiau symud yn gyflym. Yn ogystal, roedd gan y belt le i gadw’r cleddyf. 
Dyn ni wedi dysgu bod belt yn beth handi/defnyddiol iawn. Wyddoch chi fod gan Dduw felt arbennig ar ein cyfer ni? Nid jyst belt chwaith, ond siwt cyfan o arfwisg (armour)
Belt gwirionedd mae Duw isio i ni wisgo. Ystyr gwirionedd ydy ‘beth sy’n wir’. Mae Duw isio ni wybod be sy’n wir, a wedyn bydd y gwir – y gwirionedd – yn ein helpu ni i gadw’n agos at Iesu yn ein bywyd bob dydd. 

Mae belt cyffredin yn dal pâr o drowsus yn y lle cywir. Mae belt yr adeiladwr yn cadw’i dŵls yn ddiogel ac yn agos at ei gilydd; mae nhw’n haws i’w defnyddio wedyn. Mae belt Batman yn gwneud yr un gwaith – pan mae un o’r ‘baddies’ fel y Penguin neu’r Joker yn ymosod ar Batman, mae o’n barod. Mae ei felt am ei ganol ac mae popeth sydd ei angen arno i ymladd wrth law. 

Mae belt gwirionedd Duw yn helpu i’n cadw ni yn y lle iawn – sef yn agos at Iesu Grist. Hefyd mae’n ein helpu ni i ymladd y ‘baddies’. Mae yna lot o bethau drwg yn y byd o’n cwmpas ni, ac mae yna lawer o bobl yn dweud pethau drwg am Iesu – mae’n rhaid i ni fod yn barod i ymladd yn erbyn y drwg. Mae’r diafol hefyd yn llawn triciau slei, ac mae’n rhaid brwydro yn ei erbyn. Dyma pam mae Duw wedi paratoi arfwisg arbennig ar ein cyfer ni.

Mae’n rhaid i ni wybod be ydy’r gwir am Iesu – mai fo ydy Mab Duw, ei fod o’n ein caru ni, a’i fod wedi marw a dod yn ôl yn fyw er mwyn i ni allu gael perthynas iawn â Duw. Dyma’r belt fydd rownd ein canol yn ein helpu ni i frwydro yn erbyn y drwg.
Dysgwch chi be ydy’r gwir am Iesu, a chofiwch amdano bob dydd.

Gweddi

Ein Tad, Helpa ni i wisgo gwirionedd fel belt am ein canol. Helpa ni i gofio mai Iesu ydy’r ffordd, yr un gwir, a’r bywyd, ac mai ei adnabod Ef ydy’r unig ffordd i gael perthynas iawn hefo ti. Helpa ni i wisgo dy arfwisg di er mwyn i ni allu sefyll yn gryf yn erbyn y drwg. Amen.

